
Fólk í Fólkaflokkinum hava seinastu 
tíðina gramt seg illa um, at Javnað­
arflokkurin ikki vil í samgongu við 
Fólkaflokkin.

Eitt margháttligt mál at gremja 
seg um, má sigast. Heldur áttu tey 
í Fólkaflokkinum at fegnast um at 
sleppa undan at hava ein vinstra­
sinnaðan flokk við í eini samgongu, 
sum skal reka borgarligan politikk.

Í Danmark gongur kjakið hinveg­
in. Lars Løkke Rasmussen hevur at 
kalla verið húðfelttur av sínum egnu, 
tí hann í valstríðnum til Fólkatingið 
dittaði sær at skjóta upp samgongu­
samstarv millum Vinstra og Javn­
aðarflokkin. Eitt uppskot, sum varð 
vent í hurðini hjá Mette Frederiksen, 
og eitt uppskot, sum borgarligu sam­

starvsflokkarnir hjá Vinstra hava tik­
ið sera illa upp.

Tað sigur seg sjálvt, at so ymsir 
flokkar sum Javnaðarflokkurin og 
Fólkaflokkurin ikki skulu í stjórn 
saman. Tað gevur púra onga meining, 
at ein sum velur Fólkaflokkin, tí 
hann vil hava borgarligan politikk, 
eitt nú at fiskivinnunýskipanin 
verður rullað aftur soleiðis, at reiðar­
ar fáa kvotur fyri einki frá landinum, 
fær ein reyðan Aksel V. Johannesen 
sum tekur rættindi frá reiðarum 
og hækkar játtanir til almennar 
tænastur, sum Fólkaflokkurin vil 
hava privatar. Tá er reiðiligari, at 
veljarin velur. Vilja vit hava borgar­
ligt landsstýri, so velja vit Fólkaflokk­
in og Sambandsflokkin, so annar 

teirra kann stjórna slíkari samgongu. 
Vilja vit hava eina vinstrastjórn, so 
velja vit Javnaðarflokkin ella Tjóð­
veldi, sum í størstan mun seta síni 
fingramerki á eina slíka. 

So hava vit hin ásan, sum tó ikki 
er so eyðsýndur í hesum valstríðnum: 
Samband ella loysing.

Tað hevði helst borið illa til at 
havt Sambandsflokkin og Tjóðveldi í 
somu stjórn. Tí eru nakrar nátúrligar 
samansetingar í politikki. Tað vit 
kalla blokkpolitikk.

Fara vit eftir loysing-samband 
ásanum, so kunnu Javnaðarflokkur­
in og Sambandsflokkurin væl sam­
starva – og okkurt er sum bendir á, 
at slíkt samstarv kann gerast aktuelt 
nú, ikki minst tí Sambandsflokkurin 

koyrir seg fram sum sosial-liberalan 
flokk. Tjóðveldi kann eisini væl sam­
starva við Fólkaflokkin, men tann 
møguleikin er ikki so greiður júst 
nú, tí vinstra-høgra sjónarmiðini hjá 
Tjóðveldinum og Fólkaflokkinum 

eru so ymisk í løtuni, at slíkt sam­
starv valla er hugsandi eftir hetta 
valið – tó at alt ber til í politikki.

Tí stendur valið í millum, at Jørg­
en Niclasen ella Aksel V. Johannesen 
skipa stjórn eftir valið. 

Verður tað Jørgen Niclasen, sum 
seinasta kanningin sigur, so er tað tí, 
at Fólkaflokkurin, Sambandsflokkur­
in, Miðflokkurin hava meiritan. 

Tað er veljarin, sum skal velja. Og 
veljarin skal vita, hvørja stjórn hann 
fær um hann velur hendan ella hand­
an flokkin.

Mugu vita hvørja stjórn 
ymsu flokkarnir vilja skipa

Stórt valblað 
mikudagin og 
veljarakanning 
mánadagin

Komandi mikudag fara vit at 
gera nógv burtur úr Løgtings­
valinum, sum verður leygar­
dagin í næstu viku. 

Mikudagsblaðið er sein­
asta blað, sum verður borið í 
hvør hús, og longu nú merkja 
vit stóra áhugan hjá valevn­
um at senda okkum lesara­
brøv og lýsingar – fyri soleðis 
at koma lætt og skjótt í hvørt 
hús í landinum.

Komandi mánadag fara vit 
eisini at kunngera eina veljar­
akanning, sum Gallup ger fyri 
Sosialin hesa vikuna. 

Helst verður hetta sein­
asta veljarakanna – gjørd 
eftir siðbundu forskriftunum, 
sum verður fyri valið og sum 
er gjørd eftir at allir listar er 
lidnir soleiðis, at tey spurd 
tá vit, hvør er uppstillar fyri 
ymsu flokkarnar.

Veljarakanningar skulu 
altíð takast við stórum fyri­
varni. Sjálvandi er einhvør 
kanning, sum er gjørd á rætt­
an hátt, at tíðarmynd uppá, 

hvussu undirtøkan hjá ymsu 
flokkunum er júst nú. Men vit 
hava havt nógv dømi seinastu 
árini, bæði í Føroyum og úti í 
heimi, uppá, at veljarakann­
ingar hava rakt langt við síð­
unaav.

Men hvussu neyvar kann­
ingarnar eru, vita vit um 
midnáttarleitið annað leyg­
arkvøld.

Tey valevni, sum vilja hava 
lýsingar ella valgreinar í val­
blaðið hjá Sosialinum næsta 
mikudag, eru vælkomin at 
venda sær til okkara. Tað 
kann gerast við at ringja 
590252 ella senda teldupost á 
durita@sosialurin.fo. Lýsing 
til blaðið mikudagin mugu 
bíleggjast seinast fríggja­
dagin 23. august. Evstamark 
fyri lidnar lýsingar og greinar 
+ mynd er mánadagin 26. au­
gust klokkan 12.00.

Stórt valblað næsta 
mikudagJóhan 

Mortensen

So spakuliga kemur heystið 
hjá okkum. Heðin Brú skrivar, 
at ein fuglur á fjøllunum varn­
aðist, at nú kom heystið og lat 
geva boð. Tað er farið at skýma 
hjá okkum. Nú kemur eisini 
góða gastronomiska heystið 
við grønmeti av Sandi og 
fyrstu eplunum og gularótum 
sum kunnu njótast á Koks og 
á Barbaru.

Og røtur og rótaløg og 
fyrsta feska kjøtið úr Stóru 
Dímun. Skinkur av Trøllanesi 
og Múlaostur. Serbryggj frá 
Føroya Bjór. Føroya Banka 
dagar Heima í Havn. Vit mugu 
vóna at hóast stórar veður­
lagsbroytingar hjá okkum so 
fara vit framyvir at fáa ræst 
og turt kjøt. Men her fara tíð­
anverri broytingar at koma 
sum árini líða og tad verður 
ivasamt, um vit framhaldandi 
kunnu ræsa og turka av tí at 
heystini verða ov lýggj.

Hetta er tíðin sum okkara 
brøður í Islandi kalla Dagar 
Myrkurs, ein góð tíð, heystið 
og grøðin sum skal sankast 
saman til veturin, veitslu­
dagar.

Nú er tíðin eisini til kráku­
ber. Í mun til Islands og Grøn­

lands hava vit ikki stórar berj­
aheiðar, men vit hava okkara 
egnu krákuber. Um nøgdin 
kanska ikki er tann stóra tú 
fær, so er tað kveikjandi og 
meditativt at ganga á fjøll­
unum og á knøunum liggja og 
leita, og tú gleðist um angan 
og allar tær vøkru blómur vit 
hava. Tað er heilt fitt av fólki, 
sum á hvørjum ári fara við 
børnunum at leita og so eta 
fongin við eitt sindur av sukri 
afturvið, hetta er mennandi 
fyri eina barnasál.

Um hugurin er til at gera 

snapsar úr føroysku náttúruni 
so eru krákuber sera vælegn­
að. Tú fær kanska uppí eina 
lítla fløsku sum tú síðani letur 
Einars Vodka yvir og so letur 
standa í myrkri alt heystið. 

Lat standa til Tollaksmess­
udag og hevur tú tá ein rubin­
reydan, fínan og aromatiskan 
snaps. Njót hann í skýmingini, 
áðrenn føroyska gásin kemur 
á borðið. Delikati smakkurin 
gevur tær eitt flash back aftur 
til fjøllini í august og tú fer 
beinanvegin at leingjast aftur 
eftir føroyska summarinum.

»Hvíla søtt á berjalyngi«

Ein stuttlig samanseting av 
plakatum...


